Nafarroan, errepideetako heriotza tasak %71 egin du behera azken hamarkadan
Caballero lehendakariordeak espero du ezbehar kopuruak behera egiten jarraitzea, 2006tik egin duen moduan
Nafarroan 2010. urtea iaz foru erkidegoko errepideetan hildakoen kopuru berberarekin amaitzera goaz, 38 hildakorekin, alegia. Horrek esan nahi du 2000. urtetik heriotza tasak %71 egin duela behera, urte hartan 118 hildako izan baikenituen (kalkulua egiten da aldi horretan izan den biztanleria igoera kontuan hartuta). Foru erkidegoak, beraz, erraz bete ditu Bide Segurtasunaren Europako Gutunean duela hamar urte jarri zituzten helburuak. Izan ere, xedea zen 2010. urtea baino lehen errepideetako heriotza tasa erdira jaistea, eta helburu hori 2006an bete genuen foru erkidegoan.
Trafikoko Zuzendaritza Nagusiak Espainiako Errepideetako Ezbehar-kopuruaren gainean argitaratu berri duen txostenaren arabera, Nafarroa da 2000-2009 aldian errepideetan hildakoak eragin dituzten istripuen kopurua gutxitu duten hiru erkidegoetako bat; beste biak dira Balear uharteak (hildakoak izandako istripuek %74 egin dute behera) eta Kanariar uharteak (beherakada %72koa da). Espainian, aldi horretan, ezbehar kopurua %59 jaitsi da batez beste. Foru erkidegoan Europako emaitzak ere gainditu ditugu: Europan, 2001etik 2009ra, errepideetako istripuetan hildakoen kopuruak %36 egin du behera.
Lehen lehendakariorde eta Lehendakaritza, Justizia eta Barne kontseilariak, Javier Caballero Martinezek, datu horiek aztertu ditu hedabideen aurrean. Halaber, azaldu du Foru Gobernuak helburu hauek dituela: Nafarroako errepideetako ezbehar kopuruak behera egiten jarraitzea, tokiko erakundeen elkarlana areagotzea, hiriguneetako segurtasuna hobetzeko ekimen berriak aurrera eramatea, eta kolektibo ahulenak (haurrak eta adindunak) gehiago babestea. 
Lehendakariordeak Iruñean eman du prentsaurrekoa, Nafarroako Azoka Esparruan, Barne zuzendari nagusi Juan Ramon Rabaderekin eta Erakundeekiko Harremanetako zuzendari nagusi Lola Egurenekin batera. Gainera, Gabonetako haurren parkera, Naviparkera, joan da; parke horretan zirkulazio zirkuitu bat dago, Barne Zuzendaritza Nagusiarena.
2010eko behin-behineko balantzearen arabera, Nafarroan 38 lagun hil dira errepide istriputan, horietatik 30 Nafarroako Gobernuak gestionatzen duen sarean eta gainerakoak bestelako errepideetan. Urtea bukatzeko egun bat falta da, eta badirudi aurtengo balantzea 2009koa bezalakoa izango dela. Aurten bi hilabete oso txar izan ditugu: abuztuan zazpi lagun hil ziren eta azaroan bost.
Hilabeteka, urtarrilean bost lagun hil dira errepideetan, otsailean bat, martxoan hiru, apirilean eta maiatzean launa, ekainean bat, uztailean lau, abuztuan zazpi, irailean eta urrian bana, azaroan bost eta abenduan 2 (75 urteko gizon bat Eratsungo 42 metroko sakan batean behera erorita hil zen, eta 35 urteko kamioi gidari bat Beratik gertu errepidetik atera eta pendizean behera erorita).
Polizien atestatuen arabera, istripuetako 21 gertatu dira ibilgailuak errepidetik aterata, bederatzi talka eginda, zazpi oinezkoak harrapatuta eta bat gidariak stopa ez egiteagatik. Hildakoetatik lau (%10,5) adingabeak ziren, 15 (%39,5) 18 eta 34 urte artekoak, sei (%15,7) 35 eta 44 urte artekoak eta gainerako 13ak (%34,2) 44 urtetik gorakoak. Hildakoetako 29 automobilean edo furgonetan zihoazen, hiru kamioian, lau motoan eta bi bizikletan. Horietatik 30 gizonezkoak ziren eta zortzi emakumezkoak.
Herri Laneko jarduerak Nafarroako Bide Segurtasuneko Estrategiaren barruan
Caballero lehendakariordeak errepide istripuen eta hildakoen kopurua ahalik eta gehien gutxitzeko helburuarekin Foru Gobernuak 2010ean egin dituen departamentu arteko jardueren berri eman du. Jarduera horiek guztiak Nafarroako Bide Segurtasuneko Estrategikoari dagozkio eta prebentzioarekin dute zerikusia (hezkuntza eta sentsibilizazioa).
Jarduera nagusiak Herri Lan Departamentuak sustatutakoak dira: gune arriskutsuak kentzea, galtzadak hobetzea, saihesbide berriak jartzea eta trenbide pasaguneak kentzea, errepideko arriskuak gutxitze aldera. Zehazki, 2010ean, istripu asko gertatzen diren bi errepide zati kendu dituzte: bata Iruñeko ingurabidetik Uhartera sartzeko errepidean (PA-30) eta bestea Tafalla eta Rincon del Soto errepidean (NA-115), 17,7 eta 18,7 kilometro puntuen artean. Herri Lan Departamentuak gune arriskutsu horiek kentzeko 11 plan egin ditu 1998tik, eta plan horiek gauzatuta istripu asko gertatzen ziren 127 errepide zati hobetu dituzte. 

Halaber, 2010ean Pirinioetako autobiako (A-21) 7,3 kilometro jarri dituzte martxan eta autobiaren Nafarroako azken bi zatietako obrak hasi dituzte (16,6 kilometro dira), datorren urtean amaitzeko asmoarekin. Orobat, Mendabia, Lodosa, Funes eta Corellako saihesbideak ireki dituzte, eta Arizkun, Cascante, Fitero, Sesma eta Leitzako bost zeharbide berritu dituzte; gainera, Alfaro eta Corellatik Tuterara sartzeko bideak hobetu dituzte. Horrez gain, Bakaiku eta Arbizuko trenbide pasaguneak kendu dituzte, Nafarroako Gobernuak Sustapen Ministerioarekin eta ADIFekin 1998an, 1999an eta 2004ko gehigarrian sinatutako akordioei esker. Akordio horien helburua zen foru erkidegoan 1999an zeuden 46 trenbide pasaguneak kentzea, eta dagoeneko 42 kendu dituzte.
Herri Lan Departamentuak foru erkidegoko errepideetan segurtasuna hobetze aldera antolatu ditu jarduera horiek guztiak. Caballero lehendakariordeak esan duenaren arabera, “Nafarroako Gobernuak lan horretan jarraituko du, heriotza tasa eta istripu kopurua murrizte aldera, 2006an hasitako beherakako joerari eutsiz”.
Foruzaingoaren Zirkulazio atalaren balantzea
Foruzaingoak zirkulazioa arautzeko eta antolatzeko dauzkan zereginak egiten jarraitu du, eta berezko prebentzio planak eta beste kidego batzuekin batera antolatutakoak aurrera eraman ditu. Guztira 42 kanpaina egin dituzte: 16 tokiko poliziekin elkarlanean (Iruñean hiru; Zangoza, Barañain, Tutera eta Tafallan bina; eta Cintruenigo, Noain, Lizarra, San Adrian eta Castejonen bana), 10 DGTk sustatuta, zazpi berezkoak eta bederatzi oporraldietako irteera eta helduera operazioetan. Halaber, zaintza bereziko lanak egin dituzte Santiago Bideko autobian (A-12), Iruña eta Behobia arteko N-121-A errepidean, Ebroko ardatzean (NA-134), Leitzarango autobian (A-15), Nafarroako autopistan (AP-15) eta Done Jakueren bidean (N-135).
Urtea amaitzeko falta diren egunak kontatu gabe, Foruzaingoak gidarien 9.700 kontrol inguru egin ditu (2009an baino %14 gehiago) eta ia 1,3 milioi ibilgailu aztertu ditu (iaz baino %30 gehiago). Foruzainek guztira 48.000 alkoholemia proba egin dituzte (2009an bezainbeste), baita drogen gaineko 301 proba ere (iazko bi halako). Orobat, 2.992 istriputan lagundu du: horietatik 525ean hildakoak izan ziren eta 2.467an kalte materialak bakarrik.
Azkenik, Foruzaingoak salaketa hauek bildu ditu 2010ean: 22.338 zirkulazio arlokoak, 12.132 bide segurtasuneko lege hausteen gainekoak, 7.992 abiadura gehiegi zeramaten ibilgailuen ingurukoak, 509 alkoholemiakoak, 235 droga kontsumokoak eta 1.470 merkantzia garraioko lege hausteenak. Aurten zirkulazio delituengatik 419 atxiloketa eta egozte bideratu ditu. 
Barne eta Hezkuntza Departamentuen jarduerak
Lehendakaritza, Justizia eta Barne Departamentuak Nafarroako Bide Segurtasuneko Planaren barruan hezkuntza arloko kanpaina eta proiektuak ere antolatu ditu 2010ean, Hezkuntza Departamentuarekin elkarlanean.
Besteak beste, zirkulazio hezkuntzako 200 ekintza baino gehiago antolatu ditu Volkswagen enpresarekin batera, Polo Parkean; ekintza horietan Haur Hezkuntzako eta Lehen eta Bigarren Hezkuntzako 8.031 haurrek parte hartu dute urtarrila eta azaroa bitartean. Jarduera horietarako 104.248 euroko diru-laguntza jarri dute.
Gainera, Barne eta Hezkuntza Departamentuek 3 eta 18 urte arteko haur eta gazteentzako bide hezkuntzako beste proposamen ugari diseinatu eta aplikatu dituzte, adibidez: Euchires proiektua. Proiektu hori Europar Batasunak babesten du eta 3 eta 8 urte arteko haurrentzako da; helburua da automobiletan haurrei eusteko sistemak eta segurtasun uhala erabiltzea sustatzea. Proiektu hori Nafarroako 12 ikastetxetan eraman dute aurrera 2010ean, eta 2.000 ikaslek parte hartu dute.
Zirkulazio parke ibiltariak ere antolatu dituzte, eta 3 eta 12 urte arteko 3.800 haurrek parte hartu dute; parkeak 17 herri hauetan jarri dituzte: Caseda, Atarrabia, Ablitas, Gares, Mutiloa, Sarriguren (Eguesibar), San Adrian, Zangoza, Lodosa, Pitillas, Faltzes, Erriberri, Arrada, Sartaguda, Milagro, Mendigorria eta Cadreita. Aurten, gainera, errepideko arriskuak prebenitzeko kanpainak eta kontzientziazio kanpainak egin dituzte: “Motoan eta seguru” (47 hitzaldi eman dituzte 24 ikastegitan, 1.634 ikaslerentzat), “Kliska batean” eta “Segundo batean zure bizitza aldatzen da” (zazpi herritako ikastegietan hitzaldiak eman dituzte, 2.025 ikaslerentzat). Beste hainbat lan ere egin dituzte: 60 urtetik gorako oinezkoentzako “3 eta erdi eta 4ak laurden gutxi” kanpaina, eskola autobusetan segurtasun uhalak jartzeak daukan garrantziari buruzko bideoa, 107.000 liburuxka biribilguneak erabiltzeko aholkuekin, eta Bide Segurtasuneko Jardunaldia (Iruñeko Udalarekin eta Nafarroako Udalerri eta Kontzejuen Federazioarekin elkarlanean). Aurten, Lehendakaritza, Justizia eta Barne Departamentuak, Barne Zuzendaritza Nagusiaren bitartez, Nafarroako Gazte Sarietarako hautagai gisa Hartutako Kalte Zerebralaren Elkartea (Adacen) proposatu zuen; izan ere, Foru Gobernua elkartearekin lankidetzan aritzen da sentsibilizazio jardueretan. Hala, elkarteak aipamen berezia jaso zuen sarietan.
